Nafarroako Parlamentuko Mahaiak, 2016ko maiatzaren 30ean egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea EH Bildu Nafarroa eta Podemos-Ahal Dugu parlamentu-taldeek eta Izquierda-Ezkerrako foru parlamentarien elkarteak aurkezturiko mozioa, zeinaren bidez Nafarroako Gobernua premiatzen baita erantzukizun fiskaleko txostenak eska diezazkien kontratazio publikoko lehiaketetara aurkezten diren enpresa handiei.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2016ko maiatzaren 30ean

Lehendakaria: Ainhoa Aznárez Igarza

MOZIOAREN TESTUA

Behean sinatzen duten parlamentu-taldeen eledunek, Legebiltzarreko Erregelamenduan ezarritakoaren babesean, mozio hau aurkezten dute, Osoko Bilkuran eztabaidatu eta bozkatzeko.

Intermón-Oxfamek Ilusio fiskala bere txostenean emandako definizioaren arabera, paradisu fiskalak dira honako ezaugarri hauek dituen lege-esparrua nahita hartu duten lurraldeak:

– Zergapetze txikia edo deuseza.

– Ez-egoiliarrentzako zerga-abantailak, funtsezko eta benetako jarduera ekonomikorik justifikatu behar izan gabe.

– Beste zerga-administrazio batzuekiko lankidetzarik eza.

– Opakutasuna: lege-esparruek ahalbidetu egiten dute erregistratutako erakundeak, horien titularrak edo aktiboen jabeak ez identifikatzea.

Intermón-Oxfam-ek, “Plataforma por una Fiscalidad Justa” izeneko taldeak eta beste kolektibo sozial batzuek egin dituzten proposamenei eta lanei jarraituz, ziurtatu nahi dugu zergadunen dirua ezin izanen dela inola ere iritsi zergei itzurtzeko asmoz paradisu fiskalak erabiltzen dituen ezein enpresa, banku edo inbertsio-funtsetara.

2010etik Frantziako hainbat eskualde hasi dira gardentasun handiagoa eskatzen beraiekin lan egiten duten bankuetako kontuetan. Suedian, Norvegian eta Finlandian udal batzuk neurri gogorrak ezartzen ari dira, beren lizitazio publikoen kudeaketan gardentasun eta erantzukizun fiskal handiagoak lortze aldera. Kontratazio publikoetako parte-hartzaileei paradisu fiskalik «ez erabiltzea» exijitzen dieten toki gobernuek eta administrazioek uste dute eskakizun hori bat datorrela legeak negozioen etika, gardentasuna eta tratu-berdintasuna babesteko daukan asmoarekin.

Beren zergak osorik ordaintzea eragozteko asmoz paradisu fiskalak erabiltzen dituzten enpresek modua daukate eskaintza merkeagoak aurkezteko, eta hori ez dator bat administrazio publikoen hornitzaile guztiek aukera-berdintasuna izan beharraren printzipioarekin. Bidegabea da negozio txikien jabe zintzoentzat, eta, gainera, distortsioa sortzen du merkatuan.

Kontratu publikoen adjudikazio-hartzaileak diren enpresa handiak, kontratu horien ehuneko handia jasotzen dutenak, dira, hain zuzen ere, paradisu fiskaletan filialak dituztenak. 2014an, lbex 35eko konpainia guztien taldeak guztira 891 enpresa zituen, zerga-egoitza non eta zergak ameskeria hutsa diren herrialdeetan zutenak.

Kontratu horiek emakidatzeko justifikazioa beti da bera, azken batean: eskaintza ekonomikorik onuragarriena zen. Ez dago klausula sozialik, langileentzako lan-baldintzarik edo giza eskubideen nahiz ingurumenaren inolako errespeturik, eta are kezka txikiagoa eragiten du askotan enpresa handi horien atzean egon ohi den sare finantzarioak, zeina sarritan paradisu fiskaltzat jotzen den herrialderen bateraino heltzen baita.

Beraz, ekimen honen bidez aldaketak eragin nahi dira Nafarroako Gobernuaren kontratazio-politikan, irizpide etikoak gehituz kontratazio publikoko haren deialdietan, halako moduan non paradisu fiskaletan filialak dituzten enpresak zigortzea lortuko baita, eta sarituko baitira iruzurrezko jokabide horiek gauzatzen ez dituzten enpresak. Ekimenaren oinarrian funtsezko bi helburu daude:

– Lortzea Nafarroak bere burua paradisu fiskalik gabeko lurraldetzat deklara dezan eta lizitazio prozesu batean parte hartzen duten enpresei exiji diezaien erakuts dezatela loturarik ote duten paradisu fiskalekin, gardentasun publikorako neurri batzuk ezarriz.

– Paradisu fiskaletan diharduten enpresekin zero tolerantzia aldarrikatzea eztabaida publikoan, eta herritarrak arazo horrekin sentsibilizatzea.

Hori dela eta, ondoko erabaki proposamenak aurkezten ditugu:

Nafarroako Parlamentuak Nafarroako Gobernua premiatzen du:

1. Kontratazio publikoko lehiaketetan parte hartzen duten enpresa handiei (kontzeptu hori Mikroenpresa, Enpresa Txiki eta Enpresa Ertain kontzeptuak definitzen dituen 2003/361/EE Gomendiotik ondorioztatzen da) eska diezaien erantzukizun fiskaleko txostenak aurkeztea, zein herrialdetan dituzten filialak eta zeinetan ordaintzen dituzten zergak zehaztuta, ELGAren irizpideen arabera. Zehatz-mehatz, enpresa lizitatzaileek enpresa-taldeko enpresa guztien zerrenda aurkeztu beharko dute, baita jatorrizko enpresak gainerako filialekin duen jabetza-erlazioa ere. Informazio horrek filial bakoitzaren izena eta kokaleku geografikoa adierazi beharko ditu, beren-beregi zehaztuta paradisu fiskaltzat jotzen den lurralde batean dagoen. Era berean, jatorrizko enpresak filial bakoitzean duen partaidetza-portzentajea agerraraziko da, sozietate-sarearen funtzionamenduari buruzko iritzi bat izan ahal izateko.

Halaber, enpresa horien presentzia izanik paradisu fiskaltzat jotzen ez diren herrialdeei dagokienez, enpresa parte-hartzaileek honako informazio hau aurkeztu beharko dute, herrialde bakoitzeko metatuta:

– Negozio-zifra.

– Irabaziak/galerak.

– Ordaindutako zergak.

– Jasotako diru-laguntzak.

Horrez gain, eta Justizia Fiskalaren Sarearen zerrendan paradisu fiskaltzat jotzen den lurralde bakoitzerako, enpresa parte-hartzaileek honako informazio hau aurkeztu beharko dute, filialka banakatuta; hau da, paradisu fiskaltzat jotzen den herrialde bakoitzean duten filial bakoitzeko:

– Izena.

– Jarduera.

– Langile-kopurua.

– Negozio-zifra.

– Irabaziak/galerak.

– Ordaindutako zergak.

– Jasotako diru-laguntzak.

2. Kontratu Publikoei buruzko 6/2006 Foru Legea alda dezan, kontratazio publikoko deialdien baremazioan lehentasuna emate aldera zerga-betebeharrak egokiro betetzen dituztenei.

Iruñean, 2016ko maiatzaren 26an

Foru parlamentariak: Adolfo Araiz Flamarique eta Fátima Andreo Vázquez

